
• АСЛӐ ҪӖНТЕРӲ: 65 ҪУЛ 

Чӑваш 
Енӗн 
пӗрремӗш 
онкологӗ 

Иртнӗ ӗмӗрӗн аллӑмӗш ҫулӗсенче унӑн хушамачепе ятне пӗтём республика 
пӗлсе тӑнӑ. Турӑ пил панӑ врач, асамҫӑ хирург тенӗ ӑна. Ку - Петр Ермолаевич 
Ермолаев онколог пулнӑ... 

Эх, вӑхӑчӗ хӑвӑрт иртет-ҫке! 
1958 ҫулта эпӗ Хусанти медицина институтне пӗтернӗ хыҫҫӑн Тӑвай район 

пульницинче ӗҫлеме пуҫларӑм. Ӗҫ килӗшрӗ, куллен-кун ҫӗнӗ ҫынсемпе палла-
шатӑп, ӗмӗтсем ҫунатлӑ. Уйӑх та иртмерӗ пуль, мана васкаварлӑн Шупашкара, 
сывлӑх сыхлавӗн министерствине, хирурги енӗпе тӑватӑ уйӑхлӑх курссене вӗрен-
ме чӗнсе илчӗҫ. Ҫавӑн чухне вара пӗр уйӑх чухлех мана республикӑри онкологи 
диспансерӗнче пулмашкӑн тӳр килчӗ. 

Диспансерӑн тӗп врачӗпе П.Е.Ермолаевпа пуҫласа паллашни те маншӑн пысӑк 
телей пулнӑнах туйӑнчӗ. Ара, ҫак тӗлӗнмелле чаплӑ хирург ҫинчен мӗн ачаран 
мӗн-мӗн илтмен-ши, хаҫат-журналта мӗн-мӗн вуламан-ши? «Чӑваш коммуни», 
унтан «Коммунизм ялавӗ», «Красная Чувашия», унтан «Советская Чувашия» 
хаҫатсенче, «Ялав» журналта унӑн пурнӑҫӗпе ӗҫӗ-хӗлӗ ҫинчен уйӑхсерен тенӗ 
пекех вӑл тунӑ кӑткӑс операцисем пирки очерксемпе тӗрленчӗксем, кӑсӑклӑ хы-
парсем пичетленсех тӑратчӗҫ. Вӑл темиҫе ҫын чӗрине операци тунине те пӗлнӗ. 

Ҫак курссенче вӗреннӗ чухне Петр Ермолаевич тӑвакан операцисене курмас-
серен тӗлӗнмеллипех тӗлӗннӗ ӗнтӗ. Куҫпа мӗн курнине сӑмахпа каласа та па-
раймӑн ҫав, ку - тӗлӗнтермӗш! Скальпельпе пӗрре сӗрнипех хырӑма уҫать... 
Пӗр органа та сиенлемест тата. Мӗн тери ҫаврӑнӑҫулӑх! Кашни хусканӑвӗ 
вырӑнлӑ-ҫке, вӑр-вар, килӗшӳллӗ. Мӗн тери пысӑкхӑнӑху, ӑсталӑх. Унтанпа эпӗ 
хам та ӗнтӗ аллӑ ҫул хирургра ӗҫлерӗм, хамӑр ҫӗршыври тата хӑш-пӗр ют ҫӗр-
шывсенчи паллӑ хирургсем операцисем тунине те сахал мар сӑнанӑ, анчах та 
кун пеккине пӗртте курман. Хӗрӗх-хӗрӗх пилӗк минут хушшинче ракпа сиенленнӗ 
хырӑмлӑха лимфа тӗввисемпе пӗрле касса кӑларнинчен те пӗрре ҫеҫ мар пӑхса 
тӗлӗнсе тӑнӑ. Эпӗ ҫеҫ мар, республикӑри нумай-нумай хирург унӑн операци тунӑ 
самантсенчи пултарулӑхӗпе ӑсталӑхне курса мӑнаҫланмаллипех мӑнаҫланнӑ. 

Ҫапла, ку - чӑнлӑх. Иртнӗ ӗмӗрти 60-мӗш ҫулсен варринче республикӑри тӗп 
акушер-гинеколог Иван Николаевич Николаев каланӑ сӑмахсем те асран тух-
маҫҫӗ. «Петр Ермолаевич хӑйӗн хирургинчи ӑсталӑхӗпе, - тенӗччӗ вӑл, - Евро
па шайёнчи хирургсенчен те ҫӳллӗрех ҫӗкленчӗ. Ку -чӑн-чӑн ӑсталӑх». Паллах, 
Петр Ермолаевич онкологири тата пӗтӗмӗшле хирургири ҫак ҫитӗнӳ патне хӑйӗн 
кулленхи хастар та таса чунлӑ ӗҫӗпе, пурнӑҫри тумхахлӑ ҫулпа утса ҫеҫ ҫитме 
пултарнӑ. 

Ҫураласса вӑл Шупашкар районӗнчи Юртукассинче 1908 ҫулхи ҫу уйӑхӗн 27-
мӗшӗнче ҫуралнӑ. 

«Ҫитмен пурнӑҫ тути-масине ача чухне туйса илтӗм, - ҫырнӑ вӑл хӑйӗн авто-
биографийӗнче. - Пухса кӗртнӗ тыр-пул раштавчченех пӗтетчӗ. Асатте, Федо
ров Данил Федорович, вара ҫу каҫа Атӑл ҫинче бурлакра ҫӳренӗ. Вӑл питӗ вӑйлӑ 
пулнӑ, ҫирӗм пӑт ҫӗклессине ним вырӑнне те хуман. Асанне, Наталия Федоров
на, пӗтӗм хуҫалӑха тытса пынӑ. Вӑл вун икӗ ывӑлпа пӗр хӗр ҫуратнӑ, анчах пӗртен-
пӗр манӑн атте ҫеҫ, Данилов Ермолай Данилович, чӗрӗ юлнӑ; Асатте вӑхӑтсӑр 
вилнӗ, асанне суккӑрланса ларнӑ, атте вара ҫамрӑк чухне татӑк ҫӑкӑршӑн ял-ял 
тӑрӑх ыйткаласа та ҫӳренӗ. 

1906 ҫулта атте Сидельниковӑра лотерея билечӗ туяннӑ та унпа рояль выля-
са илнӗ. Мӗн тери пысӑк пуянлӑх! Рояле сутса янӑ та укҫипе лаша туяннӑ, асат
те ҫуртне юсаса ҫӗнетнӗ, Анатри Макаҫри пуян ҫын хӗрне Филиппова Анна Фи-
липповнӑна качча илме (ылтӑнпа 100 тенкӗ) хулӑм укҫи тӳленӗ. Октябрьти рево-
люциччен вӑл Хусан помещикӗн Тихомировӑн скипидар заводӗнче ӗҫленӗ, 
уйӑхсерен 7 тенкӗ шалу илнӗ. Киле ҫулталӑкра та икӗ-виҫӗ хутчен ҫеҫ темиҫе 
эрнелӗхе килсе кайнӑ. Хӑйӗн ӗҫне тӗпӗ-йӗрӗпе пӗлнӗ, питӗ юратнӑ. Революци 
хыҫҫӑн вӑл малтан Троярти, унтан Пушкарти скипидар завочӗсенче директорта 
вӑй хунӑ. 1927 ҫулта манӑн атте хатӗрлекен продукцие Берлинта ирттерекен 
тӗнчери выставкӑна ӑсатнӑ. Аттен тасатнӑ скипидаре французсеннинчен те па-
харах тата тӑватӑ градус хӑватлӑрах пулнӑ! Атте тӗнчери пӗрремӗш премие ти-
вӗҫнӗ тата пысӑк укҫа илнӗ. 

Ҫапла, кӗтмен ҫӗртен атте пуян ҫын пулса тӑнӑ. Вӑл ҫӗнӗ ҫурт-йӗр ҫавӑрнӑ, 
ӑратлӑ Орлов урхамахӗсене ӗрчетме пуҫланӑ. Пирӗн тӑрӑхра пурӑнакансем ӑна 
хытӑ ӑмсаннӑ, буржуй тесех чӗннӗ. 1928 ҫулта унӑн ҫуртне туртса илме, хӑйне 
темиҫе хутчен те тӗрмене лартма тытӑнса пӑхнӑ. Анчах та пӗтӗм тӗнче умӗнче 
чӑваша чапа кӑларни ӑна хӑтарнӑ. Вӑл мана та питӗ юратнӑ, «Юлашки лашана 
сутатӑп та ывӑлӑма аслӑ пӗлӳ паратӑпах», - тенӗ. Атте аллӑ тӑваттӑра 1936 
ҫулта йӗпе пыр ракӗпе чирлесе вилнӗ. 

Анне, Анна Филипповна, хутла вӗренмен пулнӑ: ҫырма та, вулама та пӗлмен, 
анчах хуҫалӑхри ӗҫсене питӗ пӗлсе туса пынӑ. Хӑех суха пуҫ тытнӑ, тырӑ акнӑ. 
Ҫемьере мансӑр пуҫне икӗ йӑмӑкпа шӑллӑм ӳснӗ. Анне утмӑл саккӑрта 1950 
ҫулта хырӑмлӑх ракӗпе чирлесе вилчӗ. Эпӗ ӑна хамах операци тунӑччӗ, шел, 
ӑшри нумай орган сиенленнӗ пирки ҫулталӑк та пурӑнаймарӗ. 

Ҫамрӑклӑх ҫулӗсенче нуша мӗнне ытлашши пӗлмен те эпӗ, манӑн пурте ытлӑ-
ҫитлӗ пулнӑ. Пуҫтах ӳснӗ, вӑй выляса тӑнӑ, никамран та хӑраман, хампа пӗр 
ҫулти ачасене кӳрентернӗ те. Анне те ятланӑ, патак та лекнӗ. Шкулта япӑх 
вӗреннӗ, уроксене сиктернӗ, виҫӗ хутчен иккӗмӗш ҫула юлнӑ. Ҫуллахи каникул-
сем вӑхӑтӗнче атте ятарласа мана вӗрентме учитель тытнӑ...» 

1928 ҫулта Петр Ермолаевич Шупашкарти икӗ сыпӑклӑ шкула пӗтерсе аттес
тат илет те Мускаври 1-мӗш медицина институчӗн сиплев факультетне вӗренме 
кӗрет. Студент пурнӑҫӗ ӑна килӗшет, тӑрӑшса вӗренет, спортпа туслашать. Вӑл 
уйрӑмах вырӑссен аслӑ писателен Александр Иванович Герценӑн мӑнукӗн Петр 
Александрович Герцен профессорӑн лекцийӗсене юратса итленӗ. Герцен ун 
чухне пӗтӗм тӗнчипе чи чаплӑ хирургсенчен пӗри шутланнӑ. Май килнӗ чухне 
чӑваш студенчӗ профессор тӑвакан операцисене те курма тӑрӑшнӑ. Вӑл та, ытти 
студентсем пекех, П А.Герцен пек ӑста хирург пулма ӗмӗтленнӗ, унӑн ӗҫри ҫав-
рӑнӑҫулӑхне тӗплӗн сӑнаса вӗренсе пынӑ. Институтӑн юлашки курсӗнче вӗреннӗ 
чухне Петр Ермолаевича хӑй тӗллӗн ӗҫлеме тытӑнас шухӑш та канӑҫ памасть. 
Вӑл пӗр-пӗр кӑткӑсрах операци тума майсем шырать. Анчах профессор ҫамрӑк 
студента скальпель тыттарма васкамасть-ха. 

Диплом илес умён пулас врачсене Орехово-Зуево районӗнчи Сопово учас-
токне торф кӑларма ӑсатаҫҫӗ. Кӗтмен ҫӗртен пушар тухать. Йӗри-тавра ҫӗршер 
гектар ҫинче торф ҫунать. Тӗтӗм. Нумай рабочи вут-ҫулӑм айӗнче юлать. Виҫӗ 
талӑкран кӑна студентсен пысӑках мар ушкӑнӗ пушар тыткӑнӗнчен хӑтӑлать. 

1932 ҫулта Петр Ермолаевич институтран ӑнӑҫлӑ вӗренсе тухать. Ӑна Горь
кий хулинчи сывлӑх сыхлавӗн пайне направлени параҫҫӗ. Ҫамрӑк хирург Моло
тов ячӗллӗ автозавод поликлиникинче ӗҫлеме тытӑнать. Аслӑ стройка, ҫӗнӗ боль
ница, кунта хирурги уйрӑмне те йӗркелеме ӗлкӗреймен-ха. Эрне, уйӑх иртет, ӑна 
ҫаплах алла скальпель тыттармаҫҫӗ. Вӑл ӗҫсӗр аптранипе тӑван Шупашкара 
килет. 

Сывлӑх сыхпавӗн халӑх комиссарӗн заместителе И.Н.Николаев Петр Ермо
лаевича иккӗмӗш хирург пулса ӗҫлемешкӗн Улатӑр пульницине ярать. 

Пульницан тёп враче тата хирурги уйрӑмӗн заведующийё М.В.Покровский ун 
чухне пирӗн республикӑра чи вӑйлӑ хирургсенчен пӗри пулнӑ. Вӑл хырӑмлӑха 
операци тӑвас енӗпе пысӑк ӑстаҫӑ шутланнӑ. Ватӑ тухтӑр ҫамрӑк хирурга 
кӑмӑллӑн йышӑнать, ӑна хӑйӗн мӗнпур операцине хутшӑнма ирӗк парать. Петр 
Ермолаевича хирург ӗҫӗ ытларах та ытларах хавхалантарса пырать ӗнтӗ. Часах 
ӑна Михаил Владимирович хӑй тӗллӗн операцисем тума ирӗк парать. Опытлӑ 
хирург ертсе пынипе вӑл вӗсене ӑнӑҫлӑ ирттерет. Икӗ уйӑхранах ӑна пӗр ҫулта-
лӑка Хӗрлӗ Ҫара илеҫҫӗ. 

Мускавра ҫамрӑк хӗрлӗ армеецсен курсӗнче пулнӑ хыҫҫӑн Петр Ермолаевич 
Серпухов, Кимры, Буй хулисенче хёсметре пулать. 

«Киле таврӑнма вӑхӑт ҫитрӗ пулин те мана ӑсатма васкамарӗҫ, - ҫырнӑ вӑл 
хӑйӗн автобиографийӗнче. - Эпӗ вара Орел хулинчи пёр полкра кӗҫӗн врач пул
са тӑтӑм. Вунӑ уйӑхран пирӗн подразделенире пысӑк инкек пулса иртрӗ. Повар пиҫнӗ 
яшкана пӗр витре ҫырма шывӗ хушнӑ та салтаксем наркӑмӑшланса вар виттипе 
чирленӗ. Никам та вилмен, ҫапах та аллӑ ултӑ хӗрлӗ армеец пӗр эрнелӗхе строй-
ран тухнӑ. Пиҫнӗ апата тӗрӗслесе пӑхман тесе пӗтӗм айӑпа ман ҫине тиерӗҫ. Воро-
нежри ҫар трибунале ҫулталӑк ҫурӑлӑха тӗрмене хупмалла турӗ. Орловри тӗрмере 
спекулянтсемпе, суя укҫа ҫапакансемпе пӗрлехи камерӑра лартӑмӑр. Икӗ-виҫӗ эр-
нерен эшалон ҫине лартса Беломор каналне тунӑ ҫӗре ӑсатрӗҫ. Тавар вакунӗнче 
ултавҫӑсемпе, ҫын вӗлерекенсемпе тата вӑрӑсемпе пӗрле кайрӑмӑр. Ҫакҫул Орел 
хулинчен Сорока (Беломорск) станцине ҫитиччен уйӑх ытла тӑсӑлчӗ. Пире кунне 
икӗ хутчен ҫитеретчӗҫ (икӗ-виҫӑ килькаллӑ бульон банки тата 300 грамм хура ҫӑкӑр). 

Япӑх апата пула эпӗ утайми пултӑм. Сорока (Беломорск) станцинче вакунсенчен 
ансан пире хӗҫ-пӑшаллӑ конвоирсем ҫавӑрса илчӗҫ. Йытӑсемпе. Станцирен виҫӗ 
ҫухрӑма виҫӗ сехетре аран-аран утса тухрӑмӑр. 

Лагерьте пире вӗрсе каламалли инструментсен оркестре кӗтсе илчӗ. Пытару 
маршӗпе. Кӑмӑл хӑрушла пӑсӑлчӗ. Кӑкӑрта ҫулӑм ҫунчӗ. Канӑҫа ҫухатрӑм. 

Ҫапла эпӗ хаяр бандитсемпе ултавҫӑсен, пуҫ касакансен эшкерне пырса 
лекрӗм. Пӗри те ӗҫе тухасшӑн марччӗ. Вӗсене амбулаторире йышӑнма та пӗртте 
ҫӑмӑл пулмарӗ. Кинжал е ҫӗҫӗ кӑтартаҫҫӗ, врачран кулленхи ӗҫрен хӑтармашкӑн 
ирӗк ыйтаҫҫӗ. Пӗр-пӗр чир кӑтартӑвӗсӗрех вуншар хут ҫапла ыйтусене тивӗҫ-
терме те тивнӗ. 

Виҫӗ уйӑхран мана Парандово ҫулне тӑвакансем патне ячӗҫ. Кунта ытла-
рахӑшӗ политика енчен шанӑҫран тухнӑ ҫынсемччӗ. Вӑрманта йывӑҫ хатӗрлет-
чӗҫ, бараксенче пурӑнатчӗҫ. Канмаллипех кантӑм вара, тинех канлӗ ҫывӑртӑм. 
Пилӗк уйӑх ҫапла пурӑнтӑм. Унтан Кольски ҫур утравӗ ҫинчи Тулома гидроэлек-
тростанцине ҫӗклекенсен лагерьне илсе пычӗҫ. Ку - Кола чукун ҫул станцийӗн-
чен 15-16 ҫухрӑмра ларать. Лагерьте хама ирӗклӗ тытаттӑм, сиплев пункчӗн пу-
ҫлӑхӗ ирӗк панипе пулла та ҫӳреттӗм. 

Тӗрмене лартнӑранпа вун пӗр уйӑх ҫитсен мана айӑпсӑр айӑпланӑ тесе ир-
ӗке кӑларчӗҫ. Орелти ҫар чаҫӗнчи повар пиҫнӗ яшкана пӗр витре ҫырма шывӗ 
хушнине хӑех йышӑннӑ терӗҫ». 

Петр Ермолаевич Орела таврӑнать. Поликлиникӑна ӗҫе вырнаҫать, чирлӗ 
ҫынсене йышӑнать, ҫав хушӑрах васкавлӑ пулӑшу станцине дежурствӑна та 
ҫӳрет. Ӗҫрен пушӑ вӑхӑтра Семашко ячӗллӗ пульницара операцисем тунине 
сӑнать. Хирурги уйрӑмӗн заведующийё те хирург пуласшӑн ҫунакан врача асӑр-
хать. Темиҫе уйӑхран ӑна хӑй тӗллӗнех операцисем тума та шанать. 

«Ҫурла уйӑхӗн хитре кунӗсенчен пӗринче Орел хулинчи сывлӑх сыхлавӗн 
пай пуҫлӑхӗ Петерсон, арӑмӗн менелникӗ ҫитнӗ ятпа, хӑй патне хӑнасем пухма 
шут тытнӑ, - ҫырать Илья Тукташ «Вилӗме ҫӗнтерни» очеркӗнче (Ялав, 1950, 
4№) . - Ҫак ӗҫке кӗтмен ҫӗртен, ӑнсӑртран, хӑй юлташӗ ӳкӗтленипе, вӑхӑтлӑха 
хула поликлиникине ӗҫлеме вырнаҫнӑ ҫамрӑк врач Петр Ермолаевич та лекнӗ. 

Калаҫу малтан ӳрӗк-сӳрӗккӗн кӑна пынӑ, хӑнасем пӗр-пӗринпе кам ӑҫта ӗҫле-
ни, кам мӗнле ҫӗнӗ кино е спектакль курни тата ҫавнашкал урӑх вак-тӗвексем 
ҫинчен ҫеҫ сӑмахлакаласа ларнӑ. 

Петерсон тахҫан ӗлӗк, патша самани вӑхӑтӗнчех, Германире вӗреннӗ пулнӑ. 
Ҫавӑнпа вӑл питӗ мухтанма юратнӑ, хӑйне ыттисен умӗнче яланах пысӑка хурса 
мӑн кӑмӑллӑ тытнӑ. 

- Пӗлетӗр-и мӗн, тӑвансем? Пирӗн ҫӗршыври медицина кая юлса пырать-ха, 
унӑн приоритечӗ ҫинчен ӗмӗтленмелли те ҫук, - тенӗ вӑл хӗрӗнкӗрех сассипе. 

Паллах, ку сӑмахсем врачсене калама ҫук вӗчӗрхентернӗ, анчах вӗсенчен 
нихӑшӗ те кил хуҫине уҫҫӑн хирӗҫлесе унӑн кӑмӑлне хуҫасшӑн пулман. Ҫакна 
кура Петерсон тата ытларах хӑмпӑланма пуҫланӑ. Вӑл ҫамрӑк врачсене куҫ кӗрет 
«пиҫсе ҫитмен-ха эсир» тесе тӑрӑхланӑ. 

Петр Ермолаевич чӑтса ларма пултарайман ҫак мӑшкӑла. Вӑл вырӑнтан сик-
се тӑнӑ та Петерсон умне хӑюллӑн пынӑ. 

- Каҫар мана, Моисей Самсонович, сирӗн сӑмахӑра пӳлнӗшӗн. Кашни япала 
виҫипе чикки пур. Эсир ҫав чикӗрен тухса каятӑр, - тенӗ. 

- Эсир ҫав виҫене кӗрес те ҫук, - хирӗҫленӗ лешӗ сухалне каҫӑртса. 
- Карлик инҫене сурма пултарнипех хӑйне пысӑк ҫын тесе шутлать. Эсир хӑвӑр 

сӑмахсемпе ҫав карликран та пысӑкрах пек тыткалатӑр. 
Ку сӑмахсем хыҫҫӑн ҫамрӑк врачсем пурте ахӑлтатса кулса янӑ. Вӗсен хуш-

шинче: «Тӗрӗс, Ермолаев! Маттур! Маттур!» - тесе кӑшкӑрнисем илтӗннӗ. Вӗсем 
пурте Петр Ермолаевич майлӑ пулнӑ. 

Ҫамрӑк ҫын чӑрсӑрлӑхӗ Петерсона шалт уртарса янӑ. 
- Охо, чӑх чӗппи те ӑмӑрт кайӑка сӑхать иккен, - тенӗ вӑл хулӑн тутине чӗтрентерсе. 
- Ӑҫта вӗренсе тухнӑ вара эсӗ, сухалсӑр тусӑм? 
- Совет шкулӗнчен, - хуравланӑ Петр Ермолаевич татӑклӑн. 
- Нумая вӗрентрӗҫ-и сана унта? 
- Этеме пурнӑҫ вӗрентет, - хирӗҫлеме пикеннӗ Петр Ермолаевич. Анчах 

калаҫӑва Петерсонӑн ҫамрӑк арӑмӗ вӗҫне ҫитерме паман. 
- Ҫитӗ сире тавлашма, - тилмӗрме пуҫланӑ вӑл упӑшкине. 
Ҫак пӗчӗк хирӗҫӳ хыҫҫӑн хӑнасем часах лӑпланнӑ, анчах Петерсон чӗринчи 

вӗчӗ пачахта тамалман. Вӑл халь ҫамрӑка ҫакӑнтах мӗнле те пулин такӑнтарса 
намӑслантарасшӑн пулнӑ. Кӑна тума сӑлтавӗ те часах тупӑннӑ. 

Ятлӑ кукӑльпе пыллӑ чей ӗҫнӗ хыҫҫӑн хӑнасен, Петерсон арӑмӗ ыйтнипе, 
пӗрин хыҫҫӑн тепри сӑвӑсем вуламалла пулнӑ. Черет йӗркипе Петр Ермолаеви-
ча та мӗн те пулин калама тивнӗ. Кунта ӗнтӗ Петерсонпа унӑн ҫывӑх тусӗсем, 
вӑл такӑнасса кӗтсе, малтанах савӑнса ларнӑ. 

- Ну, ну, ҫамрӑк Наполеон, хӑюллӑрах пул! 
Петр Ермолаевич васкамасӑр ура ҫине тӑнӑ. 
- Эпӗ сире Владимир Маяковский сӑввине вуласа паратӑп. 

Я с теми, 
кто вышел 
строить 
и месть 
в сплошной 
лихорадке 
буден. 
Отечество 
славлю, 
которое есть, 
но трижды -
которое будет. 

- Фу, какая гадость, - сӑрланӑ тутине пӑркаласа илнӗ хуҫа майри. 
- Ҫитет! Ҫитет! Урӑххине вула! - ҫуйхашма тытӑннӑ Петерсон тусӗсем. 
- Чӑтма пултараймастӑп Маяковские, - питне пӗркелесе илнӗ Петерсон. 
- Тӗрӗс мар, суятӑр! - чӗрре кӗнӗ Ермолаев. - Пирӗн ҫамрӑксем классикӑлла 

искусствӑна та ӑнланаҫҫӗ. Акӑ, итлӗр! 
Вӑл Адам Мицкевич сӑввине пӗр чарӑнмасӑр каласа панӑ. Вара сӗтел хуш-

шинче ларакан врачсем, Петр Ермолаевич майлисем алӑ ҫупма пуҫланӑ... 
Хӑнасем килсене саланнӑ, менелникре мӗн пулса иртнине вӗсем часах маи

са кайнӑ. Анчах Петерсон чӗрери вӗчче манма пултарайман. Врачсене хулари 
пульницасене ӗҫлеме вырнаҫтарасси пӗтӗмпех унтан килнӗ. Вӑл ҫакӑнпа усӑ 

П.Е.Ермолаев ӗҫтешёсемпе пӗрле. 1957, су, 15 

курса П.Е.Ермолаева, унӑн хирург специальноҫӗ пуррине шута илмесӗрех, ам
булаторией приема ӗҫлеме янӑ. Ҫамрӑкхирургӑн хӑйӗн профессийӗпе ӗҫлесси 
килнӗ. Ҫапла туни, паллах, унӑн ӗмӗтне пӗтӗмпех касса татнӑ. 

Петерсонӑн ҫилли ҫаплах иртсе кайман. Харсӑр йӗкӗт хӑйӗн тӗллевӗсем патне 
хӑюллӑн ҫывхарса пынине кура вӑл часах Петр Ермолаевича операцисене ҫӳреме 
чарнӑ. Вара канӑҫсӑр йӗкӗт ун пек операцисене ҫӗрле, вӑрттӑн ҫӳренӗ. Пульница 
хуралҫи, Петр Ермолаевича кӑмӑллаканскер, ӑна операци хӑҫан пулассине пӗлтер-
се тӑнӑ. Операци тӑвакан хирургсем Петр Ермолаевича яланах хапӑл пулнӑ. 

Ҫапла тертленсе пурӑнма тивнӗ ҫамрӑк врача хӑйӗн профессийӗ патне ҫыв-
харса ҫитиччен. Вӑл малтанхи кунсенче Петерсон хӑйне мӗншӗн ҫав териех ку-
райманнине ниепле те ӑнланса илме пултарайман. Сӑлтавӗ пӗр ҫул кайран, 
П.Е.Ермолаев Орелтан Саратова куҫса кайнӑ хыҫҫӑн тин тӑрӑ шыв ҫине тухнӑ. 
1937 ҫулта тивӗҫлӗ органсем Петерсонсене, арӑмӗпе иккӗшне те - халӑх тӑшма-
нӗсене - хӑйсен аллине илнӗ...» 

1936-1937 ҫулсенче П.Е.Ермолаев пӗр ҫулталӑкхушши Саратоври медицина 
институчӗн Энгельс хулинче вырнаҫнӑ онкологи кафедринче ординатурӑра вӗре-
нет. Икӗ ҫуллӑх программӑна вӑл пӗр ҫултах пурнӑҫлать. А.П.Зибенгер профес
сор ертсе пынипе операци хыҫҫӑн операци тӑвать, кунсерен 70 е ытларах сывӑ 
мар ҫынна йышӑнать, хӑйӗн пӗлӗвне ӳстерсех пырать. Апат вӑхӑтӗнче сывлӑш 
ҫавӑрса илет, пульницарах ҫывӑрса тӑрать. Тӑрӑшса ӗҫлени сая каймасть. Петр 
Ермолаевич ӗнтӗ хирург профессине нумай енлӗн алла илет. Шел, ҫак вӑхӑтра 
чирлӗ амӑшӗ чӗннипе вӑл васкаварлӑн Чӑваш Ене таврӑнать. 

Шупашкарта П.Е.Ермолаева республика пульницин тӗп врачӗн сиплев енӗпе 
ӗҫлекен заместителе пулма ҫирӗплетеҫҫӗ, ҫавӑнпа пӗрлех хирурги уйрӑмне ор
динатора вырнаҫать. Ҫак ӗҫсенче вӑл Тӑван ҫӗршывӑн аслӑ вӑрҫи пуҫланичче-
нех вӑй хурать. 

1941 ҫулхи утӑ уйӑхӗн 4-мӗшӗнче Петр Ермолаевич Хӗрлӗ Ҫара тухса каять. 

Ӑна Ҫурҫӗр-хӗвел анӑҫ фронтӗнчи куҫса ҫӳрекен госпитальсене пулӑшакан уйрӑм 
ротӑри хирургсен ушкӑнӗн пуҫлӑхӗ туса хураҫҫӗ. 

«Пирӗн ушкӑнра икӗ хирург, виҫӗ медсестра тата икӗ санитар пулнӑ, - пурнӑ-
ҫри паллӑ самантсемпе малалла паллаштарать Петр Ермолаевич. - Ҫак харсӑр 
ушкӑн пирӗн армире те чи ҫаврӑнӑҫулли те шанчӑкли шутланнӑ, армии санита-
ри службин пуҫлӑхне кӑна пӑхӑнса тӑнӑ. Пире чи вӑйлӑ ҫапӑҫусем пынӑ ҫӗре 
яратчӗҫ. Медсанбат талӑкра 800 е ытларах аманнӑ ҫынна йышӑнатчӗ. Хӑшӗсем 
операци тума черет кӗтсех вилсе каятчӗҫ. Мӗн тӑвӑн? Виҫшер талӑк пӗр улшӑн-
масӑр операци пӳлӗмӗнчен тухманни те пулнӑ. Тепӗр чухне уйӑхӗ-уйӑхӗпе ка-
нӑҫа пӗлмен. Нумай хирург ҫак йывӑрлӑха чӑтаймастчӗ. Пирӗн ушкӑн та вӑрҫӑ 
ҫулӗсенче ултӑ хирурга улӑштарчӗ... 

Эпӗ пушӑ вӑхӑт кӑшт тупӑнсанах икӗ пӑтлӑ кире пуканӗсене ҫӗклеттӗм. Вӗсе-
не яланах хампа пӗрле турттарса ҫӳренӗ.Тӗрлӗ хускану тӑваттӑм, сивӗ шывпа е 
юрпа ҫӑвӑнаттӑм. Ҫавна пула ывӑнни те хӑвӑртах иртетчӗ. 

Хирург ӗҫӗшӗн икӗ орден илтӗм, тепӗр иккӗшне вӑрӑм чӗлхене пула ҫухатрӑм. 
Чӗлхе - манӑн тӑшман. Ҫавӑн пекех ҫӗре яхӑн тав сӑмахне тивӗҫлӗ пултӑм, 

ҫав шутра Верховнӑй Главнокомандующи Совет Союзӗн Маршале Сталин юл
таш 20 хутчен тав тунӑ...» 

Ҫапла салтак шинелӗпе алӑра скальпель тытса Петр Ермолаевич Бессара-
би, Румыни, Венгри тата Австри ҫӗрӗсем тӑрӑх утса тухнӑ. Ӑста та тавҫӑруллӑ 
хирург пин-пин боецӑн пурнӑҫне ҫӑлса хӑварнӑ. Шухӑшласан, пӗр операци тума 
та мӗн тери хӑюлӑх кирлӗ! Юнашарах ҫӗр хура-хӗрлӗ ҫулӑмпа явӑнса ҫунать, 
чуна хӑратса хӑрушла тискеррӗн чӗтренсе-кисренсе тӑрать. 

Пӗррехинче медсанбата питӗ йывӑр аманнӑ боеца илсе пынӑ. Унӑн мӑйӗнчи 
суранӗ хытӑ шыҫса кайнипе пырне пӗтӗмпех питӗрсе лартнӑ-мӗн. Вӑл пачах 
сывлайман, чӗри те тапма чарӑннӑпа пӗрех - кӗҫ-вӗҫ пурнӑҫӗ сӳнет. Кунта шух-
ӑшласа тӑма вӑхӑт ҫук. Петр Ермолаевич аллисене ҫумасӑрах скальпель илет 
те самантрах боец пырне чиксе шӑтарать, сывлӑшне кӑларать... 

Ансат операци пӗтӗмпе те ҫур минута яхӑн ҫеҫ пынӑ. Тепӗр ҫур минут 
тӑхтаса тӑнӑ пулсанах суранлӑ ҫын вилсе каятчӗ! Суран мӗнпе ҫыхӑннине 
хирург ҫийӗнчех тавҫӑрса илнӗ пирки боецӑн пурнӑҫне ҫӑлса хӑварнӑ. Тум-
тирне хывсан пӑхаҫҫӗ те - ун ҫинче тата 25 суран кураҫҫӗ. Ку - Совет Со-
юзӗн Геройӗ Петр Шлюйков аслӑ лейтенант пулнӑ. Ҫакӑн ҫинчен хӗрлӗ ар-
меецсен куллен тухакан «Мужество» хаҫатӗнче 1943 ҫулхи пуш уйӑхӗн 28-
мӗшӗнче ҫырса хыпарланӑ. 

Каярахпа П.Е.Ермолаев патне марганцовкӑпа ҫырнӑ ҫыру килет. Хирти гос-
питальте выртакан Петр Шлюйков чернил тупайман-мӗн! Вӑл Петр Ермолаеви
ча хӑйне вилӗмрен ҫӑлса хӑварнӑшӑн чӗререн тав тунӑ, нимӗҫ фашисчӗсене 
хӑйӗн кашни суранӗшӗн тавӑрма сӑмах панӑ. 

Кунашкал тӗслӗхсем сахал мар пулнӑ. Вӑрҫӑ вӑхӑтӗнче хирург ӗҫӗ йывӑр 
пулсан та П.Е.Ермолаев хирурги операцийӗсем тӑвассине малалла аталантар-
ма ҫӗнӗ меслетсем те шухӑшласа кӑларнӑ. Сӑмахран, вӑл шокран сыватмалли 
лайӑхрах меслет, пуҫ шӑммине касса тасатмалли операцисен ҫӗнӗ мелне, алӑ-
ура ҫине шина хумалли.ӑнӑҫлӑ хатӗр шыраса тупнӑ. Ҫак ҫӗнӗлӗхсене Совет 
Ҫарӗн тӗп хирурге Н.Н.Бурденко генерал-полковник тата С.И.Спасокукоцкий ака
демик пысӑка хурса хакланӑ. 

Петр Ермолаевич Ҫӗнтерӳ кунне Австрири Гозистерторф хулинче кӗтсе илнӗ. 
Врачӑн чун-чӗри савӑнӑҫпа тулнӑ, хӑйне телейлӗ туйнӑ. Вӑрҫӑ ҫулӗсенче вӑл 60 
пин операци тунӑ! Тепӗр хут вулӑр та шухӑшласа пӑхӑр, хаклӑ вулаканӑм: 60 пин! 

Чӑваш врачӗн вӑрҫӑри ӗҫне-хӗлне унӑн командире ҫапларах хак панӑ: «Во 
время войны майором медицинской службы Ермолаевым П.Е. с успехом сдела
ны сложных операций в МСБ и ППХГ первой линии при: 

проникающих ранениях черепа - 473, 
ранениях груди (проникающих) - 1036, 
проникающих ранениях живота - 1058, 
комбинированных ранениях 
(грудь, живот, конечности и череп) - 279, 
ранениях крупных сосудов - 687. 
Выполнена ампутация конечностей - 832, 
произведена первичная обработка ран различной сложности - 35674 и мн.др. 
За время войны им было сделано 10 рационализаторских Предложений по 

вопросам хирургического и лечебно-эвакуационного обслуживания раненых. 
Майор м/с Ермолаев относится к числу активных хирургов. 

Командир ОРМУ-80 майор м/с Метренко. 
Печать. Подпись.» 

1946 ҫулхи ака уйӑхӗнче П.Е.Ермолаев киле таврӑнать. Часах хӑй пилӗк ҫул 
каялла пулнӑ ӗҫех вырнаҫать. Пӗр уйӑхран ӑна сывлӑх сыхлавӗн министре А.И.Ли
хачев чӗнсе илет те республикӑра онкологи службине йӗркелесе яма тата ертсе 
пыма сӗнет. Петр Ермолаевич ҫӗнӗ ӗҫе пысӑк хастарлӑхпа кулӗнет. Ҫав ҫулах 
Улатӑр, Ҫӗрпӳ, Канаш тата Етӗрне пульницисем ҫумӗнче онкологи пӳлӗмӗсем, рес
публика пульницин никӗсӗ ҫинче онкологи диспансерне уҫать. Вӑл кунсерен кӑткӑсран 
та кӑткӑсрах операцисем тӑвать. 1947 ҫулта Петр Ермолаевич ҫӗршыври вунӑ хи
рург шутӗнче йӗпе пырӑн аялти пайне касса илме хӑнӑхать. 

«Тин ҫеҫ йӗркеленӗ диспансерта пархатарлӑ ӗҫ пуҫланчӗ, - ҫырнӑ П.Е.Ермо
лаев. - Анчах вырӑнти влаҫсенчен те, сывлӑх сыхлавӗн министерствинчен те 
ни начар сӑмах, ни ырӑ сӑмах илтсе пулмарӗ. Общественность пире салам-
ларӗ, малашнехи ӗҫре ӑнӑҫусем сунчӗ. Сывлӑх сыхлав министрӗсен Мускаври 
канашлӑвӗнче Совет Союзӗн тӗп онкологӗ Савицкий Александр Иванович про
фессор та Шупашкарти онкологи диспансерӗн ӗҫне ырӑ тӗслӗх вырӑнне илсе 
кӑтартрӗ. 

Диспансерта ӗҫлеме ҫав-ҫавах питӗ йывӑр, операци пӳлӗмӗ те ҫук, чирлӗ 
ҫынсене хирурги уйрӑмӗнчи тӗрлӗ палатӑна вырнаҫтарса тухнӑ. 1950 ҫулта кӑна 
онкологи диспансере валли хирурги уйрӑмӗн сулахай енне тата операци тумал-
ли 8 тӑваткӑл метрлӑ пӳлӗм уйӑрса пачӗҫ. 

Диспансер валли уйӑрса панӑ икӗ хутлӑ кирпӗч ҫурта парти архивӗнчен тата 
пурӑнакан ҫынсенчен пушатса ҫитерме мӗн чухлӗ вӑхӑт кирлӗ пулчӗ. Ӑҫта кӑна 
мӗн чухлӗ хут ҫырман-ши? Хула ӗҫтӑвкомӗн малтанхи председателе пире пӗтӗм 
ӗҫре чӑрмантарса, ура лартса пычӗ. Ҫӗнӗ председатель А.Б.Русин чухне ҫеҫ 
лав вырӑнтан тапранчӗ. Ҫуртра пурӑнакан ҫынсене урӑх хваттерсене куҫартӑмӑр 
та диспансерта койкӑсен шутне ҫитмӗле ҫитертӗмӗр. Ҫакӑ чирлӗ ҫынсен ыйтӑв-
ӗсене тивӗҫтереймест. 



66 Чӑваш Енӗн пӗрремӗш онкологӗ 

1966 ҫулта кӑна койкӑсен шутне тата ӳстермешкӗн хушма ҫурт лартма никӗс 
яма май килчӗ». 

1955 ҫулта Петр Ермолаевич пӗрремӗш хут чӗрене операци тӑвать, тепӗр 
икӗ ҫултан сывӑ мар ҫыннӑн ракпа сиенленнӗ хӑрах ӳпкине ӑнӑҫлӑ касса кӑла-
рать. Малашнехи ҫулсенче те вӑл онкологи ӗҫне малалла аталантарма хӑйӗн 
пӗтӗм вӑй-халне тата пӗлӗвне парса ӗҫлет. Хӑйӗн пысӑк опычӗпе ӑсталӑхне 
кӑтартса ҫамрӑкхирургсем хатӗрлет. Ӑслӑлӑх ӗҫӗсем ҫырса пичетлет. 1961 ҫул-
та диспансер ҫумӗнче пайӑрка терапийӗн уйрӑмне йӗркелет. Ку - пӗтӗм респуб-
ликӑшӑн пысӑк ҫитӗнӳ пулнӑ. Ҫавӑн пекех вӑл онкологи ыйтӑвӗсемпе ҫӗршыври 
тӗрлӗ хулара конгрессемпе конференцисен ӗҫӗсене хутшӑнать. Шупашкар Хула 
совечӗн депутачӗ пулать. Халӑх сывлӑхне сыхлас тӗлӗшпе паллӑ ӗҫсем тунӑшӑн 
ӑна Чӑваш АССР тава тивӗҫлӗ врачӗ ятне панӑ. 

Шел, ҫакӑн пек аслӑ чӗреллӗ ҫын, пиншер ҫынна вилӗмрен ҫӑлса хӑварнӑ 
хирург Петр Ермолаевич Ермолаев пеней ҫулне ҫитиччен те пурӑнса ҫитей-
мест. Вӑл 59 ҫулта, 1967 ҫулхи чӳк уйӑхӗн 27-мӗшӗнче вилнӗ. Ӗненме те хӗн, 
Петр Ермолаевич хӑй вилес куна та темиҫе эрне маларах шутласа пӗлнӗ. Вӑл 
Шупашкарти электроаппаратура завочӗн тӗп инженере Вениамин Иосифович 
Златопольский патне хӑйӗнпе арӑмӗн вил тӑприйӗсем ҫинчи пулас палӑксем 
валли никельпе хром витнӗ плиткӑсем тума чертежсем ярса парать. «Ан тӗлӗнӗр, 
юлташӑм, - ҫырнӑ вӑл. - Ку - саккун йӗркипех. Ҫут ҫанталӑк саккунӗ ҫапла: «Ҫын 
ҫуралать - вилӗм ҫуралать». Шанатӑп, вӑрттӑнлӑх иксӗмӗр хушӑра юлать». Хӑйӗн 
вилнӗ кунне вӑл «19 27/XI 67» тесе палӑртнӑ. Ку, чӑн та, пророкла пӗлниех 
пулнӑ. Арӑмӗн плитки ҫинче ҫав куна вӑл палӑртман. Унӑн арӑмӗ Мария Алексе
евна ракпа чирлесе упӑшки хыҫҫӑн лӑп та шӑп тепӗр виҫӗ уйӑхран вилнӗ... 

Хӗрӗх ҫул ытла ӗнтӗ Петр Ермолаевич пирӗнтен уйрӑлни, анчах унӑн ҫутӑ 
сӑнарӗпе ырӑ ячӗ халӑх асӗнче пурӑнать. Ҫирӗм пӗр ҫул Чӑваш Енӗн штатра 
тӑман тӗп онкологӗ пулчӗ. Тӑван республикӑра вӑл туса йӗркеленӗ тата ертсе 
пынӑ онкологи служби шанчӑклӑ ӗҫлет. Унӑн вӗренекенӗсем те йышлӑ пулнӑ. 
Кусем - В.Г.Гаврилов, Г.М.Михайлов, В.А.Хирбю, Л.М.Танеева, А.Ф.Салмин, 
В.И.Лисов, В.И.Кузьмин, В.Ф.Григорьев, А.Ф.Григорьев, Ю.М.Павлов, В.Н.Маке
ев, И.Ю.Долгов, А.Л.Раськин, Н.И.Токарев, В.Ф.Ракеев тата ыт.те. Вёсен ячёсе-
не те пӗтӗм республика пёлет. 

1970 султан пуҫласа республикӑри онкологи диспансере малалла аталанчё. 
1973 ҫулта радиологи корпусе ӗҫе кӗчӗ, 1974 ҫулта вара 220 вырӑнлӑ сиплев 
корпусе хута кайре. 1983 ҫулта тёп лабораторипе цитологи лабораторийё, хими-
терапи уйрӑмӗ уҫӑлчӗҫ, 1984 ҫулта поликлиника ҫумӗнче пульмонологи тата мам
мологи пӳлӗмӗсем сывӑ мар ҫынсене йышӑнма пуҫларӗҫ. 1992 ҫулта 100 вырӑнлӑ 
ҫӗнӗ сиплев корпусе ҫӗкленсе ларчӗ... 

Халӗ республикӑри онкологи диспансерне пултаруллӑ та ырми-канми ӗҫчен 
хирург, медицина ӑслӑлӑхӗсен докторе Игорь Юрьевич Долгов профессор ертсе 
пырать. Пилӗк ҫул каялла вал унти И.Н.Ульянов ячӗллӗ Чӑваш патшалӑх уни-
верситечӗн онкологи кафедрине йӗркелесе уҫнӑ. Хастар та туслӑ йыш хӑйӗн 
тивӗҫӗсене чыслӑн пурнӑҫласа пырать... 

Николай ГРИГОРЬЕВ, 
Раҫҫей Федерацийён тата Чӑваш Республикин тава тивӗҫлӗ враче, 

Н.Я.Бичурин ячӗллӗ преми лауреачӗ 


